
SIARAN MEDIA 
  

KPKT BERJAYA MENAIK TARAF 11,835 TANDAS BMW 

SEJAK 2023 MENERUSI KERJASAMA DENGAN PBT DAN 

KPM 

 

PUTRAJAYA, 13 Oktober 2026 -   Kementerian Perumahan dan Kerajaan 

Tempatan (KPKT), dengan kerjasama Pihak Berkuasa Tempatan (PBT) dan 

Kementerian Pendidikan Malaysia (KPM), telah berjaya menaik taraf sebanyak 

11,835 tandas di seluruh negara mengikut standard Bersih, Menawan dan Wangi 

(BMW) sejak tahun 2023. 
 
Menteri Perumahan dan Kerajaan Tempatan, YB Tuan Nga Kor Ming, berkata, 

“Tandas awam mencerminkan tahap tamadun, budaya kebersihan, imej bandar dan 

kemajuan sesebuah negara.  
 
“Menerusi kerjasama dengan PBT dan KPM, Kerajaan MADANI telah berjaya menaik 

taraf sebanyak 1,592 tandas awam di bawah PBT serta kemudahan tandas di 10,243 

sekolah di seluruh negara. 
 
"Pada masa ini, terdapat sebanyak 3,940 tandas awam dalam kawasan pentadbiran 

dan operasi Pihak Berkuasa Tempatan (PBT) di seluruh negara. Daripada jumlah 

tersebut, sebanyak 3,182 tandas atau 80.8% telah mencapai penarafan empat (4) 

bintang dan ke atas,” tambah beliau. 
 
Beliau berkata demikian ketika merasmikan Tandas BMW-i pertama di Malaysia di 

Dataran Putra, Putrajaya, hari ini. Pengenalan Tandas BMW-i ini merupakan 

kesinambungan usaha KPKT dalam mentransformasikan kemudahan awam negara 

melalui penggunaan teknologi pintar. 
 
Tandas BMW-i Dataran Putra dilengkapi pelbagai teknologi pintar termasuk water 

closet dengan penutup tempat duduk dan sistem flush automatik, pili air serta 

dispenser sabun tanpa sentuhan, sistem pewangi pintar berasaskan IoT, indikator 

penggunaan kubikel serta sensor persekitaran bagi memantau pencahayaan, kualiti 

udara, paras ammonia, suhu dan kelembapan. 
 
Kemudahan awam ini turut dilengkapi sistem pengiraan pengguna, pengesan asap, 

sistem pengering dan pembersihan lantai automatik, panel maklum balas pengguna, 

aplikasi mudah alih bagi menjejak kerja pembersihan serta dashboard pemantauan 

bagi meningkatkan kecekapan operasi dan penyelenggaraan. 

"Melalui BMW-i pula, kita mahu menyediakan kemudahan yang bukan sahaja bersih, 

menawan dan wangi, malah lebih pintar dan selesa untuk orang awam. Penggunaan 

teknologi pintar membolehkan tahap kebersihan dan penyelenggaraan dipantau 

secara lebih cekap, sistematik dan berterusan demi kesejahteraan rakyat serta 

meningkatkan imej negara,” katanya. 
 
SAMBUTAN ANUGERAH TANDAS TERBAIK (TOTYA) KIAN MENINGKAT 
 
Dalam pada itu, KPKT akan menganjurkan Majlis Anugerah Tandas Terbaik 

(TOTYA) Tahun 2026 pada 20 Oktober 2026 bagi memberikan pengiktirafan kepada 

pelbagai pihak yang menunjukkan komitmen dan pencapaian cemerlang dalam 

meningkatkan tahap kebersihan serta kualiti tandas awam. 
 
Anugerah ini turut melibatkan penyertaan sektor swasta selain PBT, selaras dengan 

pendekatan Whole-of-Nation. Sebanyak lapan kategori dipertandingkan pada tahun 

ini, merangkumi kompleks beli-belah, stesen minyak, hotel, kawasan rehat dan rawat 

(R&R), restoran, sekolah, rumah ibadat serta PBT. 
 
Sambutan terhadap anugerah ini semakin menggalakkan apabila jumlah penyertaan 

telah melonjak daripada 345 pada tahun 2023 kepada 849 pada tahun 2026. 

Peningkatan 146% ini mencerminkan kesedaran dan komitmen yang semakin tinggi 

dalam kalangan pelbagai pihak terhadap kepentingan kebersihan tandas awam. 
 
“Usaha ini akan terus dipergiatkan sempena Tahun Melawat Malaysia 2027 kerana 

kebersihan tandas awam bukan sahaja mencerminkan imej negara, malah turut 

mempengaruhi pengalaman dan persepsi  pelancong terhadap Malaysia,” kata YB 

Tuan Nga Kor Ming. 
 
Beliau turut berharap agar usaha berterusan ini dapat memupuk budaya menjaga 

kebersihan tandas awam serta persekitaran sebagai tanggungjawab bersama dalam 

kalangan seluruh masyarakat. 

 
#MalaysiaMADANI 
#Kesejahteraan 
#StrongerTogether 
#DemiPertiwi 
#UnityInDiversity 
#RancakkanMADANI 

Kementerian Perumahan dan Kerajaan Tempatan (KPKT) terdiri daripada lapan Jabatan/agensi Kerajaan iaitu 1.Jabatan Bomba 
dan Penyelamat Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal 
Negara, 5. PLANMalaysia, 6. Jabatan Lanskap Negara, 7. Tribunal Perumahan dan Pengurusan Strata dan 8.  Institut Latihan 
Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice 
Malaysia, Syarikat Perumahan Negara Berhad (SPNB) dan Perbadanan PR1MA Malaysia (PR1MA). 
 
Dikeluarkan Oleh :  Unit Komunikasi Korporat  

b.p. Ketua Setiausaha  
Kementerian Perumahan dan Kerajaan Tempatan  

Telefon :  03-8891 5555  l  Faks : 03-8891 5557  l  E-mel : media.ukk@kpkt.gov.my 

